
তথ্যবিবরণী                                                                                                                      নম্বর: ৬৪০
সরকার ফ্রিল্যান্সারদের কাজের স্বীকৃতিস্বরূপ সম্মান প্রদান করেছে

                                                         -আইসিটি প্রতিমন্ত্রী

নাটোর, ৫ ফাল্গুন (১৮ ফেব্রুয়ারি):
তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক বলেছেন, প্রধানমন্ত্রী শেখ হাসিনার নেতৃত্বে ডিজিটাল বাংলাদেশে প্রযুক্তি উদ্যোক্তা সংস্কৃতি তৈরি হয়েছে। তিনি বলেন, সরকার রেমিটেন্স যোদ্ধা হিসেবে ফ্রিল্যান্সারদের অসামান্য কাজের স্বীকৃতিস্বরূপ সম্মান ও স্বীকৃতি প্রদান করেছে।

প্রতিমন্ত্রী আজ জেলা প্রশাসকের সম্মেলন কক্ষে ‘লার্নিং অ্যান্ড আর্নিং ডেভেলপমেন্ট’ প্রকল্পের আওতায় 
৪২ জন সফল ফ্রিল্যান্সারদের মাঝে প্রধানমন্ত্রী শেখ হাসিনার পক্ষ থেকে উপহার হিসেবে ল্যাপটপ বিতরণ অনুষ্ঠানে  প্রধান অতিথির বক্তব্যে এসব কথা বলেন।

জেলা প্রশাসক শামীম আহমেদের সভাপতিত্বে অনুষ্ঠানে বক্তব্য রাখেন জেলা আওয়ামী লীগের সভাপতি ও সংসদ সদস্য অধ্যাপক আব্দুল কুদ্দুস।

প্রতিমন্ত্রী পলক বলেন, সারা দেশ জুড়ে অসংখ্য প্লাটফর্ম তৈরি করে তথ্যপ্রযুক্তি খাতকে সরকার শক্তিশালী স্তম্ভের ওপর দাঁড় করিয়েছে। দেশে তিন লাখ উদ্যোক্তা ই-কমার্স খাতে কাজ করছেন। সাড়ে ছয় লাখ ফ্রিল্যান্সারসহ ২০ লাখ তরুণের কর্মসংস্থান হয়েছে তথ্যপ্রযুক্তি খাতে বলে তিনি জানান। 

পলক বলেন, দেশের ফ্রিল্যান্সাররা বর্তমানে ১ দশমিক ৩ বিলিয়ন ডলার বৈদেশিক মুদ্রা আয় করছেন। ডিজিটাল বাংলাদেশের আর্কিটেক্ট সজীব ওয়াজেদ জয়ের ঐকান্তিক চেষ্টায় ২০২৫ সালের মধ্যে তথ্যপ্রযুক্তি খাতে রপ্তানি আয় পাঁচ বিলিয়ন ডলার ছাড়িয়ে যাবে।

পলক আরো বলেন, করোনাকালীন সময়ে দেশের উদ্যোক্তারা বসে থাকেননি। বিদেশে না গিয়েও বিদেশি কোম্পানিতে স্বাধীন উদ্যোক্তা হিসেবে কাজ করেছেন, বৈদেশিক মুদ্রা উপার্জন করেছেন। ‘লার্নিং অ্যান্ড আর্নিং ডেভেলপমেন্ট’ প্রকল্পের আওতায় প্রশিক্ষণ সম্পন্নকারী ৫৩ হাজার প্রশিক্ষণার্থীদের মধ্যে সফল চার হাজার ফ্রিল্যান্সারের হাতে প্রধানমন্ত্রী শেখ হাসিনার উপহার হিসেবে পর্যায়ক্রমে ল্যাপটপ তুলে দেওয়া হচ্ছে।
#

তথ্যবিবরণী                                                                                                            নম্বর: ৬৩৯
জনগণের সাথে জনপ্রতিনিধিদের সু-সম্পর্ক বজায় রাখতে হবে 


         -- পার্বত্য চট্টগ্রাম বিষয়ক মন্ত্রী
বান্দরবান, ৫ ফাল্গুন (১৮ ফেব্রুয়ারি):


পার্বত্য চট্টগ্রাম বিষয়ক মন্ত্রী বীর বাহাদুর উশৈসিং বলেছেন, জনগণের চাহিদা বুঝতে হবে, জনগণ কী বলতে চায় জানতে হবে। আমরা রাজনীতি করি জনগণের জন্য, জনগণের সাথে জনপ্রতিনিধিদের সু-সম্পর্ক বজায় রাখতে হবে। 


আজ বান্দরবানে নিজ বাসভবনে আলী কদম উপজেলার নবনির্বাচিত ইউনিয়ন পরিষদের জনপ্রতিনিধিদের সাথে মতবিনিময় অনুষ্ঠানে প্রধান অতিথির বক্তৃতায় মন্ত্রী এসব কথা বলেন।  

 
মন্ত্রী বলেন, এলাকায় উন্নয়ন এবং শান্তির জন্য জনপ্রতিনিধিদের প্রশাসনের সাথে সমন্বয় করে কাজ করতে হবে। পার্বত্য এলাকায় যেন সন্ত্রাসীদের আশ্রয়স্থল না হয় সেদিকে সজাগ দৃষ্টি রাখতে হবে। কেউ এলাকায় সন্ত্রাসী কর্মকাণ্ড চালালে তা সাথে সাথে আইন-শৃঙ্খলা বাহিনীর নজরে আনতে হবে। তিনি আরো বলেন, যে এলাকার আইন-শৃঙ্খলা যত ভালো সে এলাকা তত উন্নত হবে।  

আওয়ামী লীগের জাতীয় কমিটির সদস্য আবদুর রহিম চৌধুরীর সভাপতিত্বে অনুষ্ঠিত সভায় উপস্থিত ছিলেন বান্দরবান পার্বত্য জেলা পরিষদের সদস্য লক্ষীপদ দাশ, পার্বত্য চট্টগ্রাম আঞ্চলিক পরিষদ সদস্য কাজল কান্তি দাশ এবং আলী কদম উপজেলার নবনির্বাচিত ইউনিয়ন পরিষদের চেয়ারম্যান ও সদস্যবৃন্দ।  
#

আওয়ামী লীগ ক্ষমতায় আসলে নারীর উন্নয়ন ও ক্ষমতায়ন হয়

                                           --ফজিলাতুন নেসা ইন্দিরা

ঢাকা, ৫ ফাল্গুন (১৮ ফেব্রুয়ারি) :

 
মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেছেন, আওয়ামী লীগ ক্ষমতায় আসলে নারীর উন্নয়ন ও ক্ষমতায়ন হয়। প্রধানমন্ত্রী শেখ হাসিনার নেতৃত্বে বাংলাদেশ নারীর ক্ষমতায়নে বিশ্বে রোল মডেল সৃষ্টি করেছে। প্রশাসনসহ সর্বস্তরে আজ নারীরা দক্ষতার সাথে দায়িত্ব পালন করছে। 
আজ ঢাকায় মহাখালীতে রাওয়া ক্লাবের লবি রহমান কুকিং ফাউন্ডেশন আয়োজিত স্টার লাইন পিঠা প্রতিযোগিতার গ্রান্ড ফিনালে ও পিঠা উৎসবে প্রধান অতিথির বক্তব্যে প্রতিমন্ত্রী একথা বলেন।

 
প্রতিমন্ত্রী বলেন, জয়িতা ফাউন্ডেশনের স্বপ্নদ্রষ্টা প্রধানমন্ত্রী শেখ হাসিনা বাংলাদেশে নারী উদ্যোক্তা তৈরি, প্রশিক্ষণ, তাদের দক্ষতা ও সক্ষমতা বৃদ্ধি, কর্মসংস্থান সৃষ্টি এবং উৎপাদিত পণ্য বাজারজাতকরণের মাধ্যমে নারীর অর্থনৈতিক ক্ষমতায়নের জন্য জয়িতা ফাউন্ডেশন প্রতিষ্ঠা করেন। জয়িতা বিপনী কেন্দ্র ও অনলাইন মার্কেটপ্লেস ই-জয়িতার মাধ্যমে তৃণমূল পর্যায়ে নারী উদ্যোক্তাদের উৎপাদিত পণ্য বাজারজাত করছে। তিনি আরো বলেন, নারী উদ্যোক্তারা দেশীয় খাবার ও পিঠা শহরের মানুষের নিকট জনপ্রিয় করে তুলছে। 

   
বিশেষ অতিথির বক্তব্যে তথ্য ও সম্প্রচার সচিব মোঃ মকবুল হোসেন বলেন, রন্ধন একটি শিল্প। পিঠা তারই অংশ এবং পিঠা আমাদের সংস্কৃতির সাথে গভীরভাবে মিশে আছে। আমাদের এই শিল্পকে পৃষ্ঠপোষকতা করা উচিত, যেন আমরা দেশের সুস্বাদু পিঠাকে বিশ্বপরিমন্ডলে উপস্থাপন ও বিশ্বব্যাপী জনপ্রিয় করতে পারি।

 
প্রতিমন্ত্রী ইন্দিরা পিঠা প্রতিযোগিতার বিভিন্ন স্টল ঘুরে দেখেন এবং প্রতিযোগিতায় অংশগ্রহণকারী বিজয়ীদের হাতে ক্রেস্ট ও পুরস্কার তুলে দেন। এ পিঠা উৎসবে দেশের এগারোটা জেলার ৪১ জন উদ্যোক্তা অংশগ্রহণ করে। 

#

ঐক্যবদ্ধ আওয়ামী লীগই সকল ষড়যন্ত্রের জবাব দেবে
                                     - এনামুল হক শামীম

শরীয়তপুর (নড়িয়া), ৫ ফাল্গুন (১৮ ফেব্রুয়ারি):


পানি সম্পদ উপ-মন্ত্রী এ কে এম এনামুল হক শামীম বলেছেন, প্রধানমন্ত্রী শেখ হাসিনা নেতৃত্বাধীন সরকারের বিরুদ্ধে বারবার ষড়যন্ত্র হয়েছে, ষড়যন্ত্র চলছে। আওয়ামী লীগ পরিবারকে ঐক্যবদ্ধ, সহনশীল থাকতে হবে। নিজেরা ঐক্যবদ্ধ থাকলে কেউ কোনোদিন আওয়ামী লীগের ক্ষতি করতে পারবে না। তাই ঐক্যবদ্ধ আওয়ামী লীগই সকল ষড়যন্ত্রের জবাব দেবে।


আজ জেলার নড়িয়া উপজেলার চামটা শহীদ স্মৃতি উচ্চ বিদ্যালয় মাঠে ইউনিয়ন আওয়ামী লীগ এর 
ত্রি-বার্ষিক সম্মেলনে প্রধান অতিথির বক্তব্যে উপপমন্ত্রী এসব কথা বলেন।


উপ-মন্ত্রী বলেন, বিএনপির জন্মই হয়েছে হত্যা, ক্যু ও ষড়যন্ত্রের মাধ্যমে। জিয়াউর রহমান দেশের রাজনৈতিক সংস্কৃতি নষ্ট করেছিল। তারা প্রতিনিয়তই দেশবিরোধী ষড়যন্ত্রে লিপ্ত। বিশ্ব নেতৃবৃন্দ যখন আমাদের প্রধানমন্ত্রীর প্রশংসায় পঞ্চমুখ, বিএনপি তখন রীতিমতো টাকা খরচ করে বিদেশে লবিস্ট নিয়োগ করে দেশবিরোধী ষড়যন্ত্র করছে, দেশের ভাবমুর্তি নষ্ট করছে। তবে তারা সফল হবে না। কারণ, আওয়ামীলীগ শুধু বাংলাদেশই নয় উপমহাদেশের সবচেয়ে জনপ্রিয় ও শক্তিশালী রাজনৈতিক দল। যে দল বাংলাদেশ সৃষ্টি করেছে। আর বঙ্গবন্ধু কন্যা শেখ হাসিনা আওয়ামী লীগকে সুসংগঠিত করে চারবার প্রধানমন্ত্রী হয়ে পৃথিবীর ইতিহাসে এক বিরল দৃষ্টান্ত স্থাপন করেছেন। তিনি বাংলাদেশকে বিশ্বে একটি মর্যাদাপূর্ণ অবস্থানে নিয়ে গেছেন।


এনামুল হক শামীম আরও বলেন, ষড়যন্ত্র ও মিথ্যাচার ছাড়া বিএনপির কোন রাজনৈতিক ভিত্তি নেই। ষড়যন্ত্রের মাধ্যমে ক্ষমতা দখলে মরিয়া হয়ে আছেন বিএনপি নেতারা। তবে বিএনপিকে আর এদেশের জনগণ বিশ্বাস করে না। একারণে তারা বারবার জনগণ কর্তৃক প্রত্যাখ্যাত হয়েছে। আন্দোলন সংগ্রামের মধ্য দিয়ে পুনঃপ্রতিষ্ঠিত গণতান্ত্রিক ব্যবস্থাকে এদেশের জনগণ পুনরায় নসাৎ হতে দেবে না। তাই আগামী নির্বাচনেও ঐক্যবদ্ধ আওয়ামী লীগই সকল ষড়যন্ত্রের জবাব দিয়ে ক্ষমতায় আসবে এবং বঙ্গবন্ধু কন্যা শেখ হাসিনা ৫ম বারের মতো প্রধানমন্ত্রী হবে।


সম্মেলনে মাস্টার আবু বকর ছৈয়ালকে সভাপতি ও এসএম শহিদুল ইসলামকে পুনরায় সাধারণ সম্পাদক করে ৬৯ সদস্য বিশিষ্ট কমিটি ঘোষণা করা হয়।


এর আগে উপ-মন্ত্রী উপজেলার ঈশ্বরকাঠী ব্রিজ এর ভিত্তিপ্রস্তর স্থাপন করেন। তিনি ঈশ্বরকাঠী বিভিন্ন উন্নয়ন প্রকল্পের অগ্রগতি পরিদর্শন করেন।


চামটা ইউনিয়ন আওয়ামী লীগের ভারপ্রাপ্ত সভাপতি আলহাজ গাজী সুলতান আহমেদের সভাপতি ও 
এস এম শহীদুল ইসলামের সঞ্চালনায় সম্মেলনে উদ্বোধক ছিলেন নড়িয়া উপজেলা আওয়ামী লীগের ভারপ্রাপ্ত সভাপতি ফজলুল হক মাল। 

State Minister for Foreign Affairs attends the Bangladesh-India Friendship Dialogue
Shimla (India), 18 February: 


State Minister for Foreign Affairs Md. Shahriar Alam said that Bangabandhu laid a strong foundation of Bangladesh-India relationship based on respect for each other’s independence, sovereignty and territorial integrity, and democratic norms and values. He was speaking at the inaugural session of tenth round of the Bangladesh-India Friendship Dialogue, titled - Reliving Bangabandhu’s Vision for India – Bangladesh Friendship today in Shimla, India. 


The dialogue has been organized by the India Foundation and the Bangladesh Foundation for Regional Studies and will conclude tomorrow.


The Bangladesh-India Friendship Dialogue is a forum to bring together key stakeholders including think tanks and civil society from both the countries to discuss issues of relevance. The ninth round of the dialogue was organized in Cox’s Bazar in 2019.


The inaugural session was also attended by Jai Ram Thakur, Chief Minister of Himachal Pradesh, Rajkumar Ranjan Singh, Minister of State for External Affairs of India, Ram Madhav, Member, Governing Council of India Foundation.


Md. Shahriar Alam also stressed on the unwavering commitment of the government under the leadership of Prime Minister Sheikh Hasina to ensure peace and stability in the region and beyond. Guided by the principles of Bangabandhu, Bangladesh believes in peace and stability, so that every country may devote its resources and energies to the pressing task of advancing the welfare of its own people, he added.


With regard to people-to-people contact, the state minister highlighted on the role of policy makers, media and civil society to create positive narratives.


Reflecting on Bangladesh’s impressive economic growth, the state minister said that it creates newer opportunities for the partners of Bangladesh.


Presidium Member of Awami League Jahangir Kabir Nanak, Deputy Minister for Education Barrister Mohibul Hasan Chowdhury, Mirza Azam, Ashim Kumar Ukil, Bangladesh High Commissioner to India Muhammad Imran are also attending the dialogue including among others.
#

তথ্যবিবরণী                                                                                                            নম্বর: ৬৩৫
ষাটোর্ধ্বদের পেনশন শেখ হাসিনার নিজস্ব চিন্তার ফসল 

                                       -তথ্য ও সম্প্রচার মন্ত্রী

চট্টগ্রাম, ৫ ফাল্গুন (১৮ ফেব্রুয়ারি):


বাংলাদেশ আওয়ামী লীগের যুগ্ম সাধারণ সম্পাদক এবং তথ্য ও সম্প্রচার মন্ত্রী ড. হাছান মাহমুদ বলেছেন, ষাটোর্ধ্বদের জন্য পেনশন স্কিম প্রধানমন্ত্রীর একান্তই নিজস্ব চিন্তার ফসল। বাংলাদেশকে তিনি সামাজিক কল্যাণকর রাষ্ট্রে রূপান্তর করতে চান। বিএনপি বা অন্য কোনো রাজনৈতিক দল কখনো এটি দাবি করেনি, সুশীল সমাজ বা যারা রাত বারোটার পর টেলিভিশনের পর্দা গরম করেন কিংবা সময়ে-অসময়ে, কারণে-অকারণে জাতিকে জ্ঞান দেওয়ার চেষ্টা করেন তারাও বলেননি।


আজ চট্টগ্রাম সার্কিট হাউজে সমসাময়িক বিষয়ে সাংবাদিকদের সাথে মতবিনিময়কালে তথ্য ও সম্প্রচার মন্ত্রী এ বিষয়ে আরো বলেন, সরকারের সামাজিক নিরাপত্তা বলয়ের মাধ্যমে বয়স্কভাতা, বিধবাভাতা, স্বামী পরিত্যক্তাভাতাসহ তিন কোটি মানুষ নানাভাবে ভাতা পাচ্ছে। ষাটোর্ধ্ব সবাই যাতে পেনশনের আওতায় আসে, সেজন্য প্রধানমন্ত্রী দ্রুত একটি আইন প্রণয়নের জন্য নির্দেশনা দিয়েছেন। বিদেশে কর্মরত আমাদের নাগরিকরাও এর আওতায় আসবেন। 


অর্থবিভাগ সূত্র জানিয়েছে, গতকাল গণভবনে প্রধানমন্ত্রী তার নির্বাচনি ইশতেহারের ‘সার্বজনীন পেনশন’ অঙ্গীকারের ভিত্তিতে অর্থবিভাগ প্রণীত কৌশলপত্রটি অর্থমন্ত্রী ও পরিকল্পনামন্ত্রীকে সাথে নিয়ে পর্যবেক্ষণ করে প্রয়োজনীয় নির্দেশনা দিয়েছেন।


বিএনপিনেতাদের সাম্প্রতিক মন্তব্য নিয়ে প্রশ্নের জবাবে হাছান মাহমুদ বলেন, ‘বিএনপি তাদের নয়াপল্টনের অফিসে বারো বছর আগে থেকে সরকারের বিদায় ঘণ্টা বাজাচ্ছে। আরো কয় বছর বাজাতে হয় সেটা জনগণ ঠিক করবে। তারা বিদায় ঘণ্টা বাজানো সত্ত্বেও জনগণ গত দুই নির্বাচনে আমাদেরকে নির্বাচিত করে দেশ পরিচালনার দায়িত্ব দিয়েছেন।’  


‘উনারা (বিএনপি) স্বপ্ন দেখেন ষড়যন্ত্রের, কোনো জায়গা থেকে খালেদা জিয়ার জন্য একটা চিঠি এলে, কাউকে ধরে একটা বিবৃতি আদায় করতে পারলে উনারা পুলকিত হন’ উল্লেখ করে মন্ত্রী বলেন, ‘আমরা দৃঢ়ভাবে বিশ্বাস করি, বঙ্গবন্ধুকন্যার নেতৃত্বে দেশে যে অভাবনীয় উন্নয়ন হয়েছে, আগামী নির্বাচনেও জনগণ আবারো নৌকায় ভোট দিয়ে শেখ হাসিনাকে দেশ পরিচালনার দায়িত্ব দেবেন।’

নির্বাচন কমিশন গঠনের লক্ষ্যে সার্চ কমিটির সুপারিশকৃত ১০ জনের নাম প্রকাশের জন্য বেসরকারি সংস্থা সুজনের দাবির বিষয়ে সাংবাদিকদের প্রশ্নের জবাবে ড. হাছান মাহমুদ পাল্টা প্রশ্ন রেখে বলেন, সুজন এরা কারা? ‘সুজন’ ব্যক্তিবিশেষ নিয়ে একটি এনজিও, সারাদেশে যার শাখাও নাই, প্রশাখাও নাই। বিভিন্ন সংস্থা থেকে তহবিল সংগ্রহ করে এটি চলে, এমনকি নির্বাচন কমিশনের কাছ থেকেও তারা একসময় তহবিল নিয়েছিল, যা নিয়ে সাবেক প্রধান নির্বাচন কমিশনার প্রশ্ন রেখেছেন। সার্চ কমিটি যে দশজন সিলেক্ট করবে, আইনের বলে এটি তাদের ক্ষমতা। সেটি প্রকাশ করবে কি করবে না, তা একান্ত সার্চ কমিটির ব্যাপার। সেটির জন্য সুজন বলার কে? সুজন কি নির্বাচন করে? নির্বাচনের ক্ষেত্রে সুজন কি এখানে স্টেকহোল্ডার? তা তো নয়। যারা নির্বাচন করেন তারাই স্টেক হোল্ডার। সুজনের এত দাদাগিরি কেন সেটিই আমার বড় প্রশ্ন। আর সুজনের পরামর্শ গণমাধ্যমেও কেন ফলাও করে প্রকাশ করা হয় -সেটিও আমার প্রশ্ন?’

মন্ত্রী বলেন, যে স্বচ্ছতার ভিত্তিতে এবং অংশগ্রহণমূলকভাবে এবার নির্বাচন কমিশন গঠন করার উদ্যোগ নেয়া হয়েছে, সেটি অভাবনীয়। ৭৫ বছরের পুরনো গণতন্ত্রের দেশ ভারতসহ কয়েকশ’ বছরের পুরনো গণতন্ত্রের দেশেও এভাবে করা হয় না।


চট্টগ্রাম জেলা পরিষদের চেয়ারম্যান ও উত্তর জেলা আওয়ামী লীগের সভাপতি এম এ সালাম ও চট্টগ্রাম মহানগর আওয়ামী লীগের সাধারণ সম্পাদক ও সাবেক সিটি মেয়র আ জ ম নাছির উদ্দিন মতবিনিময়ে উপস্থিত ছিলেন। 

কোভিড-১৯ সংক্রান্ত সর্বশেষ প্রতিবেদন 

ঢাকা, ৫ ফাল্গুন (১৮ ফেব্রুয়ারি) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে শুক্রবার সকাল ৮টা পর্যন্ত ২৪ ঘণ্টায় দেশে ২ হাজার ৫৮৪ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ৯ দশমিক ৩১ শতাংশ। এ সময় ২৭ হাজার ৭৬৫ জনের নমুনা পরীক্ষা করা হয়েছে।     
গত ২৪ ঘণ্টায় মারা গেছেন ২৪ জন। এ পর্যন্ত ২৮ হাজার ৯৩১ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৭ লাখ ৩৭ হাজার ৮৫৪ জন।

#

কৃষকের ন্যায্যমূল্য নিশ্চিত করতে আলু রপ্তানি বৃদ্ধির উদ্যোগ নেয়া হয়েছে

                                                                                         --বাণিজ্যমন্ত্রী

রংপুর, ৫ ফাল্গুন (১৮ ফেব্রুয়ারি) :

বাণিজ্যমন্ত্রী টিপু মুনশি বলেছেন, দেশে পর্যাপ্ত আলু উৎপাদিত হচ্ছে। কৃষকের ন্যায্যমূল্য নিশ্চিত করতে আলু রপ্তানি বৃদ্ধির উদ্যোগ নেয়া হয়েছে। দেশে রপ্তানি আয় দিন দিন বৃদ্ধি পাচ্ছে। এবছর ৫১ বিলিয়ন মার্কিন ডলার রপ্তানি আয়ের লক্ষ্যমাত্রা নির্ধারণ করা হয়েছে। আলু রপ্তানি থেকে আয় এতে অবদান রাখবে। সরকার আলু উৎপাদন, ব্যবহার ও রপ্তানি বিষয়ে সজাগ রয়েছে। 

আজ ‘অপু মুনশি মেমোরিয়াল ট্রাস্ট’ এবং ‘রোটারি ক্লাব অভ্‌ উত্তরা’র উদ্যোগে রংপুর সার্কিট হাউজে আয়োজিত এক সাংবাদিক সম্মেলনে প্রধান অতিথির বক্তৃতায় মন্ত্রী এসব কথা বলেন। 
মন্ত্রী বলেন, রংপুর অঞ্চলের মানুষের স্বাস্থ্যসেবার মান বৃদ্ধি করতে বেশ কিছু পদক্ষেপ নেওয়া হয়েছে। প্রায় একশ কোটি টাকা ব্যয়ে রংপুরে ক্যান্সার হাসপাতাল নির্মাণ এবং বঙ্গবন্ধু মেমোরিয়াল হাসপাতাল এর চিকিৎসা সেবার মান বাড়ানোর উদ্যোগ নেয়া হয়েছে। এ ছাড়া অপু মুনশি মেমোরিয়াল ট্রাস্ট রংপুরে প্রায় ১৫ কোটি টাকা ব্যয়ে ৫০ বেডের ক্যানসার হাসপাতাল প্রকল্প-রংপুর বাস্তবায়নের কাজ দ্রুত এগিয়ে চলছে। এতে সহযোগিতা প্রদান করছে ঢাকার রোটারি ক্লাব উত্তরা। মানুষের স্বাস্থ্যসেবা নিশ্চিত করতে সরকারের পাশাপাশি বেসরকারি খাতও এগিয়ে এসেছে।

 
মন্ত্রী সাংবাদিকদের এক প্রশ্নের জবাবে বলেন, দেশের নিত্যপ্রয়োজনীয় পণ্যের মূল্য স্বাভাবিক রাখতে বেশ কিছু পদক্ষেপ নেয়া হয়েছে। ভোক্তা যাতে প্রতারিত না হন, সেজন্য সর্বাধিক গুরুত্ব দিয়ে বাণিজ্য মন্ত্রণালয় কাজ করে যাচ্ছে। ভোজ্যতেল, ডাল, চিনি, পেঁয়াজ এর মতো আমদানিনির্ভর পণ্য যাতে সঠিক মূল্যে বিক্রয় হয় সেজন্য সরকার নজরদারি জোরদার করেছে।

এর আগে মন্ত্রী ‘অপু মুনশি মেমোরিয়াল ট্রাস্ট’ এর ক্যানসার হাসপাতাল নির্মাণ কাজ পরিদর্শন করেন। 

‘রোটারি ক্লাব অভ্‌ উত্তরা’র  প্রেসিডেন্ট জুলহাস আলমের সভাপতিত্বে অনুষ্ঠানে অন্যান্যের মধ্যে বক্তব্য রাখেন জেলা প্রশাসক আসিফ আহসান, উপপুলিশ কমিশনার (ক্রাইম) মারুফ হাসান, রংপুর মেডিকেল কলেজের প্রিন্সিপাল প্রফেসর ডা. বিমল চন্দ্র রায়।

#

সততার সাথে কাজ করে দেশকে এগিয়ে নিতে হবে

                                     -এনামুল হক শামীম

ঢাকা, ৫ ফাল্গুন (১৮ ফেব্রুয়ারি) :

  
পানিসম্পদ উপমন্ত্রী  একেএম এনামুল হক শামীম বলেছেন, জাতির  পিতা বঙ্গবন্ধু শেখ মুজিবুর রহমানের মতোই প্রত্যেককে সততার সাথে কাজ করে দেশকে এগিয়ে নিতে হবে। তবেই দেশের টেকসই উন্নয়ন সম্ভব হবে। প্রধানমন্ত্রী শেখ হাসিনা মানুষের জীবনমান উন্নয়নে ‘গ্রাম হবে শহর’ ভাবনায়  বাংলাদেশকে দুর্বার গতিতে এগিয়ে নিয়ে যাচ্ছেন। 

গতকাল রাজধানীর ধানমন্ডি'র একটি হোটেলে ঢাকাস্থ নড়িয়া উপজেলা পেশাজীবী পরিষদ আয়োজিত এক অনুষ্ঠানে প্রধান অতিথির বক্তব্যে উপমন্ত্রী এসব কথা বলেন।

এনামুল হক শামীম বলেন, জুনেই যানবাহন চলাচলের জন্য পদ্মাসেতু খুলে দেয়া হবে। মেঘনা সেতু নির্মাণেও সম্ভাব্যতা সমীক্ষা পরিচালনা এবং মাস্টারপ্ল্যান প্রণয়নে ৬টি পরামর্শক প্রতিষ্ঠান কাজ করছে। শরীয়তপুরে ফোর লেনের কাজও এগিয়ে চলছে। ২০২৩ সালের মধ্যে শরীয়তপুরে শেখ হাসিনা কৃষি বিশ্ববিদ্যালয়ের ভিত্তি স্থাপন করবেন প্রধানমন্ত্রী।

পরিষদের সভাপতি আবদুল্লাহ হারুন পাশা'র সভাপতিত্বে ও  সাধারণ সম্পাদক ডা. ফারুক হোসেন শেখের সঞ্চালনায় অনুষ্ঠানে বক্তব্য রাখেন আওয়ামীলীগের কেন্দ্রীয় মহিলা বিষয়ক উপ কমিটির সদস্য তাহমিনা খাতুন শিলু, সংগঠনের সহসভাপতি আলমগীর হোসেন, প্রফেসর ওয়াজেদ কামাল, প্রফেসর মুজাহিদুল ইসলাম প্রমূখ।

বাংলাদেশ ফরেন সার্ভিস একাডেমি এবং মেক্সিকোর মাতিয়াস 
রোমেরো ইন্সটিটিউট-এর মধ্যে সমঝোতা স্মারক সই

মেক্সিকো, ১৮ ফেব্রুয়ারি :  

বাংলাদেশ ফরেন সার্ভিস একাডেমি এবং মেক্সিকোর মাতিয়াস রোমেরো ইন্সটিটিউট-এর মধ্যে দ্বিপক্ষীয় কূটনৈতিক সহযোগিতা সংক্রান্ত একটি সমঝোতা স্মারক স্বাক্ষরিত হয়েছে। গতকাল মেক্সিকো সিটিতে পররাষ্ট্র মন্ত্রণালয়ে এ সমঝোতা স্মারক স্বাক্ষরিত হয়।

মেক্সিকোর মাতিয়াস রোমেরো ইন্সটিটিউট-এর পক্ষে সেদেশের পররাষ্ট্র মন্ত্রণালয়ের ভাইস মিনিস্টার কারম্যান মোরেনো টস্কানো এবং বাংলাদেশের ফরেন সার্ভিস একাডেমির পক্ষে রাষ্ট্রদূত আবিদা ইসলাম সমঝোতা স্মারকে স্বাক্ষর করেন।  অনুষ্ঠানে বাংলাদেশ দূতাবাসের কাউন্সেলর শাহনাজ রানুসহ অন্যান্য কর্মকর্তা উপস্থিত ছিলেন।  মেক্সিকোর পররাষ্ট্র মন্ত্রণালয়ের এশিয়া প্যাসিফিক বিভাগের মহাপরিচালক ক্লডিয়া ফ্রাংকো ইহুলস ও মাতিয়াস রোমেরো ইন্সটিটিউটের পরিচালক আলেহান্দ্রো গঞ্জালেসসহ কর্মকর্তাগণ অনুষ্ঠানে উপস্থিত ছিলেন।  

ভাইস মিনিস্টার কারম্যান মোরেনো টস্কানো আশা প্রকাশ করেন, এই সমঝোতা স্মারকের মাধ্যমে দুই দেশের মধ্যকার বিদ্যমান সৌহার্দ্যপূর্ণ সম্পর্ক আরো নতুন মাত্রা যুক্ত করবে। 

সমঝোতা স্মারক স্মাক্ষরের মধ্য দিয়ে উভয় দেশের অংশগ্রহণে যৌথ কার্যক্রম গ্রহণের পাশাপাশি তরুণ কূটনীতিকদের দক্ষতা বৃদ্ধি, দুই দেশের মধ্যে প্রভাষক এবং রিসোর্স পার্সন বিনিময়, তথ্যাদি ও প্রকাশনা আদান- প্রদান করা সহজতর হবে। পাশাপাশি বাংলাদেশের শিক্ষানবীশ কূটনীতিকদের জন্য এ স্মারক স্প্যানিশ ভাষা শিক্ষার দ্বার উন্মোচন করবে। 

